
TEMIR YO‘L TRANSPORTINING 
SAMARALI RIVOJLANISHINI TA’MINLASH 
BO‘YICHA XORIJIY TAJRIBA
Mannonov Shoxruhmirza Abdurashid o‘g‘li 
«O‘zbekiston temir yo‘llari» AJ Iqtisodiy tahlil 
va prognozlash departamenti boshlig‘i o‘rinbosari

Annotatsiya. Mazkur tezisda temir yo‘l transportining samarali rivojlanishini ta’minlash bo‘yicha xorijiy 
mamlakatlar tajribasi tahlil qilingan. Yaponiya, AQSH, Fransiya, Buyuk Britaniya, Kanada, Avstraliya, Lotin 
Amerikasi va Yevropa Ittifoqi mamlakatlarida temir yo‘l tarmog‘ini isloh qilish, transport-logistika tizimlarini 
boshqarish, xususiy sektor ishtirokini kengaytirish hamda aralash va multimodal tashuvlarni rivojlantirishga 
oid yondashuvlar ko‘rib chiqilgan. Shuningdek, temir yo‘l infratuzilmasidan samarali foydalanish, transport 
kompaniyalari faoliyatini muvofiqlashtirish, investitsiyalarni jalb etish va zamonaviy boshqaruv texnologiyalarini 
joriy etishning ahamiyati yoritilgan. Xorijiy tajribaning samarali jihatlarini O‘zbekiston temir yo‘l tizimining milliy, 
hududiy va infratuzilmaviy xususiyatlariga moslashtirish bo‘yicha takliflar bayon etilgan.

Kalit so‘zlar: temir yo‘l transporti, xorijiy tajriba, transport-logistika tizimi, multimodal tashuvlar, aralash 
tashuvlar, temir yo‘l infratuzilmasi, boshqaruv samaradorligi, raqobatbardoshlik, investitsiyalar, transport 
xizmatlari.

Abstract. This thesis analyzes the experience of foreign countries in ensuring the efficient development of 
railway transport. The approaches applied in Japan, the United States, France, the United Kingdom, Canada, 
Australia, Latin American countries, and the European Union to reforming the railway sector, managing transport 
and logistics systems, expanding private-sector participation, and developing combined and multimodal 
transportation are examined. The importance of the efficient use of railway infrastructure, coordination of 
transport companies’ activities, attraction of investment, and introduction of modern management technologies 
is also highlighted. Proposals are presented for adapting the effective aspects of international experience to the 
national, regional, and infrastructural characteristics of Uzbekistan’s railway system.

Keywords: railway transport, international experience, transport and logistics system, multimodal 
transportation, combined transportation, railway infrastructure, management efficiency, competitiveness, 
investment, transport services.

Аннотация. В данном тезисе проанализирован зарубежный опыт обеспечения эффективного 
развития железнодорожного транспорта. Рассмотрены подходы, применяемые в Японии, США, 
Франции, Великобритании, Канаде, Австралии, странах Латинской Америки и Европейского союза, к 
реформированию железнодорожной отрасли, управлению транспортно-логистическими системами, 
расширению участия частного сектора, а также развитию смешанных и мультимодальных перевозок. 
Освещено значение эффективного использования железнодорожной инфраструктуры, координации 
деятельности транспортных компаний, привлечения инвестиций и внедрения современных 
управленческих технологий. Сформулированы предложения по адаптации эффективных аспектов 
зарубежного опыта к национальным, региональным и инфраструктурным особенностям железнодорожной 
системы Узбекистана.

Ключевые слова: железнодорожный транспорт, зарубежный опыт, транспортно-логистическая 
система, мультимодальные перевозки, смешанные перевозки, железнодорожная инфраструктура, 
эффективность управления, конкурентоспособность, инвестиции, транспортные услуги.

K I R I S H
Temir yo‘l transportini yanada rivojlantirish transport turlarining o‘ziga xos xususiyatlarini hamda O‘zbekiston 

Respublikasining transport tizimida temir yo‘l transporti muhim o‘rin tutishini hisobga olishni talab etadi. Shu 
nuqtayi nazardan, transport kompaniyalarini boshqarishning ilg‘or usullarini ishlab chiqish va ularni amaliyotga 
izchil joriy etish alohida ahamiyatga ega.

O‘zbekiston temir yo‘l tarmog‘ining raqobatbardoshligini oshirishda «O‘zbekiston temir yo‘llari» AJ 
faoliyatini muntazam takomillashtirib borish muhim hisoblanadi. Bunda zamonaviy boshqaruv yondashuvlari, 

ichki va tashqi jarayonlar, iste’molchilar hamda ta’minotchilar bozori holati, shuningdek, iqtisodiy ko‘rsatkichlarni 
kompleks tahlil qilish zarur. Logistika sohasidagi ilg‘or ilmiy usullarni milliy sharoitga moslashtirish esa transport 
xizmatlari samaradorligi va sifatini yanada oshirishga xizmat qiladi.

Temir yo‘l transporti faoliyatini samarali tashkil etishda mahalliy va xorijiy ilmiy-amaliy tajribalarni o‘rganish 
muhim ahamiyat kasb etadi. Raqobat muhiti rivojlanib, transport xizmatlari sifatiga qo‘yiladigan talablar ortib 
borayotgan sharoitda tashuvlarni tashkil etish jarayonida yuzaga keladigan masalalarni samarali hal qilishda 
logistika sohasidagi yutuqlardan foydalanish maqsadga muvofiqdir.

So‘nggi yillarda ko‘plab mamlakatlarda temir yo‘l tarmog‘ini rivojlantirishga qaratilgan tarkibiy islohotlar 
amalga oshirilmoqda. Ushbu jarayonlarda raqobat muhitini kengaytirish, bozor mexanizmlarini takomillashtirish 
va temir yo‘l tashuvlarini tashkil etishning samarali modellarini joriy etishga alohida e’tibor qaratilmoqda. Natijada 
milliy temir yo‘l kompaniyalarining faoliyat yuritish tamoyillari takomillashib, transport xizmatlari bozorida turli 
operatorlarning ishtiroki kengaymoqda.

Temir yo‘l transportida amalga oshirilayotgan tarkibiy o‘zgarishlar tashuv jarayonida ishtirok etuvchi 
kompaniyalar faoliyatini o‘zaro muvofiqlashtirish hamda transport-logistika tizimini boshqarish samaradorligini 
oshirishni taqozo etadi. Mazkur tezisda xorijiy mamlakatlarning temir yo‘l tarmog‘ida transport-logistika tizimini 
boshqarish bo‘yicha shakllangan ilg‘or tajribalar ko‘rib chiqilib, ularning asosiy xususiyatlari yoritiladi.

Yaponiya yuk tashuvlari bozori, birinchi navbatda, avtomobil yo‘llari va dengiz transportiga mo‘ljallangan. 
Temir yo‘l tashuvlari Yaponiya temir yo‘l kompaniyalari va qator boshqa xususiy temir yo‘l kompaniyalari 
tomonidan amalga oshiriladi. Temir yo‘l tashuvlari hajmi 1998-yilga qadar uzluksiz qisqarib borgan, shundan 
so‘ng mamlakatdagi umumiy yuk tashuvlari ko‘rsatkichining 4,5 foizi darajasida barqarorlashgan. Shu bilan 
birga, avtomobil transportidagi tashuvlar hajmi to‘xtovsiz oshib borgan bo‘lsa, dengiz transportidagi tashuvlar 
hajmi kamaygan1.

Tashkil etilganidan boshlab davlat tuzilmasi bo‘lib kelgan Japan Railways (JNR) temir yo‘l kompaniyasi 
1987-yilda xususiylashtirilib, oltita yo‘lovchi tashuvchi va bitta yuk tashuvchi alohida kompaniya shaklida 
qayta tashkil etildi. Ular mintaqaviy tamoyil asosida bo‘lindi. Bugungi kunda JNR kompaniyalari guruhiga 
East Japan Railway Co., West Japan Railway Co., Central Japan Railway Co., Hokkaido Japan Railway Co., 
Kyushu Japan Railway Co. va Shikoku Japan Railway Co. kabilar kiradi. Ular butun mamlakat hududi bo‘ylab 
yo‘lovchilarni tashish bilan shug‘ullanadi hamda tegishli infratuzilmaning egasi hisoblanadi. Ular bilan birga yuk 
tashishga ixtisoslashgan Japan Freight Railway Co. ham faoliyat yuritadi. Yaponiya temir yo‘llarining asosiy 
xususiyati yuqori tezlikdagi magistrallarning keng tarmog‘iga egaligidir. Yuqori tezlikdagi tashuvlarni tashkil 
etish va liniyalarni yo‘lovchi tashuvchi kompaniyalarga ijaraga berish bilan Shinkansen Property Corp. xolding 
kompaniyasi shug‘ullanadi.

Yaponiya temir yo‘l kompaniyalari ekspress yetkazib berishni tijorat nuqtayi nazaridan istiqbolli yo‘nalish 
sifatida baholaydi. Ushbu xizmat turini rivojlantirish transport jarayonlarini kompleks rejalashtirishni talab etadi.

AQSH, Fransiya va Gollandiya singari mamlakatlarda temir yo‘l va avtomobil yo‘llari, temir yo‘l va dengiz 
yo‘llari, shuningdek, temir yo‘l va aviatsiyadan foydalangan holda aralash tashuvlarni rivojlantirish ustuvor 
yo‘nalish deb hisoblanadi. Aralash tashuvlarni rivojlantirishning ustuvorligi quruqlikdagi hududlarning nisbatan 
kengligi va transport jo‘natmalarining ancha uzoq masofalarga amalga oshirilishi bilan izohlanadi.

So‘nggi yillarda Fransiya milliy temir yo‘llariga (SNCF) uzoq masofalarga yuk tashishni qo‘llab-quvvatlash 
maqsadida qariyb 1 mln dollar investitsiya kiritildi. Shu bilan birga, aralash tashuvlarni tashkil etishda Fransiya 
temir yo‘llari boshqa mamlakatlarga nisbatan past rentabellikka ega. Garchi besh yil mobaynida aralash 
tashuvlardan tushumning besh yildagi jami o‘sishi 25 foizga yetgan bo‘lsa-da, foydaning mazkur davrdagi 
jami o‘sishi darajasi faqat 11 foizni tashkil etdi2. Joriy davrda aralash tashuvlar umumiy tashuvlar hajmining 4 
foizini va 500 mildan ortiq masofaga amalga oshiriladigan tashuvlar hajmining 12 foizini tashkil etadi. Bundan 
tashqari, aralash temir yo‘l tashuvlari uchun nisbatan maqbul masofa 400 mildan 500 milgachani tashkil etadi3.

XX asrning 80-yillaridan boshlab AQSHda temir yo‘l tarmog‘ini tartibga solish rejimi jiddiy ravishda 
susaytirildi. Avtomobil sektoriga xos bo‘lgan atrof-muhitning ifloslanishi va avariyalar darajasining oshishi 
sababli temir yo‘l transportini rivojlantirishga e’tibor kuchaytirildi. Bu mamlakatda tarixan xususiy bo‘lib kelgan 
temir yo‘llar XX asr o‘rtalarida davlat tomonidan narx-navoni muvofiqlashtirish bo‘yicha yaratilgan tizim oqibatida 
jiddiy moliyaviy qiyinchiliklarga duch keldi.

Temir yo‘l tashuvlari bozoridagi vaziyatni barqarorlashtirish maqsadida 1971-yilda davlat yo‘lovchi tashish 
kompaniyasi tashkil etilib, butun mamlakat hududi bo‘ylab uzoq masofalarga yo‘lovchi tashishni amalga oshirish 
vazifasi uning zimmasiga yuklatildi. Shu sababli tashish bilan shug‘ullanadigan xususiy kompaniyalar nisbatan 
ko‘proq foyda keltiradigan yuk tashuvlarini amalga oshirib, o‘z moliyaviy holatini yaxshilash imkoniyatiga ega 

1	  Govindan, K.; Grigore, C. 2010. Ranking of Japan Freight Railway Co, in 40th international Conference on Computers and Industrial 
Engineering, 26-28 July 2010, Awaji, Japan. IEEE. 978-1-4244-7295-6.

2	  Wilbur Smith and Associates. 2015. The Practitioner’s Definitive Guide: Multimodal Transport. Singapore: SNP Reference.
3	  Ballou, R.H. Market area of rail-truck terminals: pertinence of the spatial theory / R. Ballou. – Pearson/Prentice Hall, 2012. – 789p. 

bo‘ldilar. Bundan tashqari, milliy chegaralarning uzoq masofaga cho‘zilgani va konteynerli tashuvlar hajmining 
oshishi samarali yetkazib berish texnologiyalarini ishlab chiqish hamda temir yo‘l transporti ishtirokidagi yuk 
tashish xarajatlarining kamayishiga sabab bo‘ldi.

Transport turlari yordamida yuk tashish samaradorligini oshirish va AQSHda yuk tashuvlari infratuzilmasini 
rivojlantirish chorasi sifatida yuk tashuvlari narxining shakllanishi hamda yuk transporti sohasida narx 
shakllanishi bilan bog‘liq subyektlarning huquqiy munosabatlarini davlat tomonidan tartibga solish bekor qilindi 
va «Dengiz kodeksi»ga tegishli o‘zgartirishlar kiritildi. Bu konteynerli tashuvlar bo‘yicha dengiz kompaniyalariga 
aralash tashuv xizmatlarini taqdim etish imkonini berdi4. 

AQSH hukumati dengiz kompaniyalari bilan ularning jahon bozoridagi raqobatbardoshligini qo‘llab-
quvvatlash choralarini ishlab chiqishda hamkorlik qilmoqda. Bu faoliyat 1991-yilda Yer usti intermodal 
tashuvlar samaradorligi to‘g‘risidagi qonun va 1996-yilda keyingi huquqiy hujjatlarning qabul qilinishida o‘z 
ifodasini topdi5. AQSHda dengiz tashuvlari tizimidagi harakatlarni birlashtirish, transport samaradorligini 
oshirish va xarajatlarni kamaytirish, shuningdek, integratsiyalashgan aralash yuk tashuvlari tizimini yaratishga 
ko‘maklashish maqsadida ichki temir yo‘l transporti operatsiyalari va dengiz portlari faoliyatini birlashtirishga 
alohida e’tibor qaratildi. AQSHda temir yo‘l va avtomobil transportida aralash tashuvlar tizimini rivojlantirish 
jarayonida uzoq masofalarga yuk tashish uchun temir yo‘llardan maqsadli foydalanish va yuklarni qisqa 
masofalarga avtotransportda yetkazib berish ko‘zda tutiladi.

Bundan tashqari, aralash tashuvlarni rivojlantirish Amerika temir yo‘llari va avtomobil yo‘llari tizimiga 
tushadigan yuklamani kamaytirish, atrof-muhit muhofazasiga bo‘lgan talabni qondirish, atrof-muhitning 
ifloslanish darajasini qisqartirish, konteynerlarda yuk tashish xavfsizligini kuchaytirish va yuklar sifati buzilishini 
kamaytirishga erishishda yordam berishi mumkin. 2020-yil yakunlariga ko‘ra, temir yo‘l transporti mamlakatning 
umumiy yuk aylanmasida eng katta solishtirma salmoqqa ega bo‘lgan — 46,5 foiz, 245 ming kilometrdan ortiq 
bo‘lgan ekspluatatsiya uzunligi ko‘rsatkichi bo‘yicha esa AQSH dunyoda birinchi o‘rinni egallaydi6.

Lotin Amerikasi mamlakatlari tajribasi. Lotin Amerikasining Argentina, Braziliya, Meksika, Chili va Peru kabi 
mamlakatlarida temir yo‘l infratuzilmasining katta qismi dastlab davlat tasarrufida bo‘lgan. 1990–2000-yillarda 
amalga oshirilgan islohotlar doirasida ayrim temir yo‘l obyektlari konsessiya bitimlari asosida xususiy 
kompaniyalar boshqaruviga berildi. Bunda raqobatchi operatorlarning infratuzilmani ekspluatatsiya qilish 
huquqi milliy qonunchilik hujjatlari bilan belgilanadi. Shahar atrofida yo‘lovchilar tashish segmentida tashishlarni 
boshqarish asosan davlat kompaniyalari tomonidan amalga oshiriladi.

Britaniya temir yo‘llari yuklarni o‘z manziliga yetkazib berishda avtomobil transportida yuk tashuvchi 
kompaniyalar bilan hamkorlik qiladi: yuklar yaqin stansiyalarga tezyurar poyezdlarda yetkazib beriladi va so‘ng 
avtomobil transporti orqali buyurtmachiga yetkaziladi. Temir yo‘l va avtomobil transportidagi bunday aralash 
tashuvlar nafaqat yetkazib berish vaqtini qisqartiradi, balki yuk tashuvlarining ishonchlilik darajasini oshiradi7. 

XX asrning 80-yillarida temir yo‘l sektorining bozor sharoitidagi faoliyatida ayrim budjet javobgarligi 
markazlarini ajratishga asoslangan Britaniya temir yo‘llari xususiylashtirildi. Xususiylashtirishdan maqsad 
logistika markazining bo‘lg‘usi savdo maydoni atrofida aralash tashuvlarni rivojlantirishdan iborat edi. Buyuk 
Britaniyada o‘tkazilgan islohotlar natijasida temir yo‘l orqali yuk tashish hajmi sezilarli darajada oshdi8.  

Kanada temir yo‘llari islohoti 1992-yilda boshlangan bo‘lib, iqtisodiy tushkunlik va avtomobil transporti 
tomonidan ko‘rsatilgan yuqori raqobat tufayli Canadian National davlat kompaniyasi IPO yo‘li bilan 
xususiylashtirildi. Kanada transport siyosati aralash tashuvlarni ilgari suradi va temir yo‘l hamda dengiz orqali 
yuk tashish kompaniyalarining birlashishini rag‘batlantiradi. Shunday qilib, aralash tashuvlarni rivojlantirish 
natijasida Kanadada transport jarayoni samaradorligi oshgan bo‘lsa-da, yuzaga kelgan tizim transport 
xizmatlarini yetkazib berish bozoridagi raqobatni ta’minlash sohasida ba’zi muammolarga sabab bo‘ldi.

Hozirgi kunga kelib, Kanadada Canadian National va Canadian Pacific kabi ikkita yirik kompaniya mavjud 
bo‘lib, temir yo‘l infratuzilmasining asosiy qismi shular qo‘lida. Shu bilan birga, temir yo‘l transporti xizmatlari 
bozorida qisqa temir yo‘l shoxobchalari bo‘ylab yuk tashiydigan kichik va o‘rta hajmdagi transport kompaniyalari 
ham faoliyat yuritadi. Kanadada infratuzilmadan foydalanish shartlari va tariflar asosan infratuzilma egalari 
bo‘lgan kompaniyalar tomonidan belgilanadi.

4	  Хусаинов, Ф.И. Реформа железнодорожного транспорта: достижения и проблемы /Ф.И. Хусаинов // Вестник транспорта. - 
2011. - № 4, 5. –С. 8-14, С. 2-11.

5	  Laporte, G., Toth, P., Vigo, D. (2015) Vehicle routing: historical perspective and recent contribution. International Journal of 
Transportation and Logistics, 2(1-2), 1–4.

6	  Brekalo, L.; Albers, S. 2016. Effective railway system and logistics, International Journal of Physical Distribution and Logistics Management 
46(2): 212–240. 

7	  Rezder, A. V. Transport system in Moscow: transport and logistics infrastructure in the Russion / A.V. Rezder, // Finland, Kouvola: Vol. 
25. – No. 4. – 2014. – p. 259–266.

8	  Millen, R., Sohal, A., Dapiran, P., Lieb, R.C., Van Wassenhove, L.N. (1997): Benchmarking Australian Firms’ Usage of Contract 
Transport Services - a Comparison with Great Britain and Western European Practice, in: Benchmarking for Quality Management & 
Technology, 4(1): 34-46.

Avstraliya temir yo‘llari tarmog‘ining uzunligi 35 000 km dan iborat bo‘lib, undan turli shahar 
aglomeratsiyalariga xizmat ko‘rsatuvchi asosiy temir yo‘l magistrallari 8 000 km ni tashkil etadi. Avstraliyada 
konteynerli yuk tashuvlarining 75 foizdan ortig‘i temir yo‘llarda amalga oshiriladi. Mamlakatdagi poyezdlarning 
harakatlanish jadvali ikki toifada tuziladi: doimiy yo‘nalishlar va nomuntazam, ya’ni talabga bog‘liq yo‘nalishlar. 
Avstraliya hukumati aralash tashuvlarning rivojlanishini qo‘llab-quvvatlaydi va transport siyosatini quyidagi 
tamoyillarga asoslangan holda shakllantiradi9:

— transport xizmatlarini ko‘rsatishda zamonaviy texnologiyalardan foydalanish;
— transport xizmatlariga bo‘lgan talabga tezkor moslashish;
— tranzit salohiyatini oshirish.
Temir yo‘l transportining umumiy yuk aylanmasidagi ulushi avtomobil transportiga nisbatan ancha past 

ekanligiga qaramay, Yevropa Ittifoqi mamlakatlarida temir yo‘l transportining raqobatbardoshligini oshirish, 
tashish masofalarini kengaytirish va xizmatlar sifatini yaxshilash transport siyosatining muhim yo‘nalishlaridan 
biri hisoblanadi. Temir yo‘l transportining samarali faoliyatini ta’minlash maqsadida ko‘plab mamlakatlarda 
temir yo‘l infratuzilmasidan teng huquqli va barcha uchun bir xil tarzda foydalanishni ta’minlash, shuningdek, 
infratuzilmaviy loyihalarni moliyalashtirishga ixtisoslashgan investitsiya institutlari va maxsus jamg‘armalar 
tashkil etilmoqda.

X U L O S A  V A  T A K L I F L A R
Xorijiy mamlakatlarning temir yo‘l transportini rivojlantirish tajribasi tarmoq samaradorligini oshirishda 

boshqaruv tizimini takomillashtirish, transport turlari o‘rtasidagi integratsiyani kuchaytirish, infratuzilmadan 
samarali foydalanish hamda zamonaviy logistika yondashuvlarini joriy etish muhim ahamiyatga ega ekanini 
ko‘rsatadi. Yaponiya, AQSH, Buyuk Britaniya, Kanada, Avstraliya va Yevropa Ittifoqi mamlakatlarida temir yo‘l 
transportining raqobatbardoshligini oshirishga qaratilgan turli tashkiliy, iqtisodiy va boshqaruv mexanizmlari 
shakllangan.

O‘zbekiston temir yo‘l tizimini rivojlantirishda ushbu tajribalarning samarali jihatlarini milliy transport bozori, 
hududiy xususiyatlar va mavjud infratuzilma imkoniyatlariga moslashtirish maqsadga muvofiqdir. Xususan, 
multimodal tashuvlarni kengaytirish, logistika markazlari faoliyatini takomillashtirish, transport kompaniyalari 
o‘rtasidagi hamkorlikni kuchaytirish, infratuzilmaga investitsiyalarni jalb etish hamda raqamli boshqaruv 
texnologiyalarini joriy etish temir yo‘l transportining iqtisodiy samaradorligi va xizmatlar sifatini oshirishga xizmat 
qiladi.

